
MEVA VA SABZOVOTLARNI FIZIKAVIY USULDA 
QAYTA ISHLASH TEXNALOGIYASI

N.Mamatkulov, R.Berdiyarov
Samarqand davlat veterinariya meditsinasi, 

chorvachilik va biotexnologiyalar universiteti dotsentlari 

M.Raxmatov
Samarqand ZARMED universiteti dotsenti

Annotatsiya: Ushbu maqolada meva va sabzavotlarni fizikaviy usulda qayta ishlash texnologiyasi uzumni quritish 
texnologiyasi misolida ko‘rsatib berilgan. Biroq bu usulni boshqa meva -sabzavotlar uchun ham qo‘llasa bo‘ladi, faqat 
ba’zi texnik o‘zgartirishlar zarur bo‘ladi.

Kalit soʻzlar: meva va sabzavotlar, quritishning fizikaviy usullari, uzum quritish texnologiyasi, oftobi, objo‘shi, shtabel, 
soyaki, quritish muddati.
Abstract: This article presents the technology of physical processing of fruits and vegetables using grape drying as an 
example. However, this method can also be applied to other fruits and vegetables, although some technical modifications 
may be required.

Key words: fruits and vegetables, physical drying methods, grape drying technology, sun drying, preheating, stacking, 
shade drying, drying duration.
Аннотация: В данной статье представлена технология физической обработки фруктов и овощей на примере 
технологии сушки винограда. Однако данный метод может быть применён и к другим видам фруктов и овощей, 
хотя для этого могут потребоваться некоторые технические изменения.

Ключевые слова: фрукты и овощи, физические методы сушки, технология сушки винограда, солнечная сушка, 
предварительный нагрев, штабель, навес, срок сушки.

K I R I S H
Maʼlumki, inson qishloq xoʻjalik mahsulotlarini iste’mol qila boshlagandan buyon uni saqlash va qayta 

ishlash bilan shugʻullanib kelmoqda. Yetishtirilgan mahsulotni nobud qilmasdan va sifatini pasaytirmasdan 
saqlash, undan unumli foydalanish qadimdan inson ehtiyojlaridan biri boʻlgan. Yigʻilgan meva va urugʻlarni 
saqlash uchun maxsus yertoʻlalar qurilgan. Oʻrta Osiyo, jumladan, Oʻzbekistonda ham qadimdan qishloq xoʻjalik 
mahsulotlarini saqlash va qayta ishlashga e’tibor berib kelingan. Oʻzbekistonda qishloq xoʻjalik mahsulotlarini 
saqlashning eng qadimgi usullaridan koʻmib saqlash, qoqi qilish, quritish kabi usullar keng qoʻllanilgan [1,2].

Materiallar va metodlar. Qishloq xoʻjalik mahsulotlarini, jumladan, meva-sabzavotlar uzoq muddatga 
sifatini yaxshi saqlagan holda saqlash uchun ular konservalanadi. Meva-sabzavotlarni konservalashdan 
maqsad shuki, ular tez buziladigan mahsulotlar hisoblanadi. Shuning uchun qayta ishlash talab qilinadi. Xuddi 
shuningdek, qayta ishlashdan asosiy maqsad meva va sabzavotlarni uzoq vaqt undagi vitamin va boshqa 
qimmatli tarkibiy qismlarini saqlash, hamda ularda turli xil mikroorganizmlar rivojlanishining oldini olishdan 
iboratdir. Meva va sabzavotlarni qayta ishlash natijasida ishlash usuliga qarab bir qator qoʻshimchalar – tuz, 
shakar, ziravorlar qoʻshilmalari, kislota, sirka kabilar tavsiya etilgan meʼyorda qoʻshiladi. Bu qoʻshilmalar meva 
va sabzavotlar tarkibidagi vanillin va boshqa fiziologik aktiv moddalarni saqlagan holda ularning kaloriyasi, taʼmi, 
hamda xushboʻyligini ancha oshiradi. Meva va sabzavotlarni qayta ishlash usullari ularda biologik va fiziologik 
jarayonlarni toʻxtatib, fitopatogen mikroblarni butunlay yoʻqotib, mahsulotlarni tashqi muhit bilan aloqasini 
uzishga qaratilgan. Meva va sabzavotlarni qayta ishlash usulini mahsulotning turiga, yetishtirilgan regioniga, 
ularning kimyoviy tarkibiga va boshqa bir qator koʻrsatkichlarga qarab tanlash kerak. Sabzavot va mevalar 
asosan fizikaviy, mikrobiologik va kimyoviy usullarda qayta ishlanadi. Oʻzbekistonda meva va sabzavotlar 
asosan fizikaviy va mikrobiologik usulda qayta ishlanadi.

Meva va sabzavotlarni fizikaviy usulda qayta ishlash turlariga termosterilizatsiya, quritish, muzlatish, nur 
yordamida sterilizatsiya qilish, sharbat ishlab chiqarish va boshqalar kiradi. Bizning mamlakatimizda meva va 
sabzavotlarni fizikaviy usulda qayta ishlashdan termosterilizatsiya va quritish keng qoʻllaniladi.

Ushbu maqolada biz meva va sabzavotlarni fizikaviy qayta ishlash usullaridan qurutish texnologiyasini 
uzumni qurutish misolida koʻrib oʻtamiz. Bizning respublikamizda yuqori navli turli xil uzumlar yetishtirilmoqda. 

Bu uzumlar kimyoviy tarkibi, yaʼni qanddorligi hamda vitaminga boyligi bilan shimoliy zonalardagi uzumlardan 
ancha yuqori turadi. Uzumlar inson organizmi uchun katta ahamiyatga ega. Ularda yengil hazm boʻladigan 
qand moddalari, organik kislotalar, vitamin va mineral moddalarning koʻpligi uzumlarning inson organizmi uchun 
ahamiyati katta ekanligini bildiradi. Mamlakatimiz iqlim sharoitining harorati yuqori, havo namligi past boʻlishi 
meva va uzumni oftobda quritish uchun qulay hisoblanadi. Oftobda quritilgan mahsulot, sunʼiy quritilganga 
nisbatan sifati boʻyicha juda yuqori baholanadi. Uzumni oftobda qurutish uchun ochiq joyda maxsus jihozlangan 
quritish maydonlarini tayyorlash kerak. Quritish maydonlarini toʻgʻri tanlash mahsulot sifatining yaxshilanishiga 
va mahsulot tannarxining pasayishiga taʼsir etadi.

Quritish maydonining sathi quritiladigan uzumning turiga, har bir kvadrat metriga joylashtiriladigan 
miqdoriga bogʻliq. Masalan, quritish uchun har kuni 10 tonnadan mahsulot kelib tushsa, har bir kvadrat metriga 
10 kilogrammdan quritishga joylashtirilsa, butun mavsum davomida shuncha mahsulot uchun 10000 kvadrat 
metr yoki quritish maydoni talab etilar ekan. Dorilanmagan uzumni qurutish uchun 20–25 kun talab qilinsa, 
ishqor bilan ishlov berilgani esa 6–10 kunda qurib tayyor boʻladi. Quritish maydonlarida uzumni dudlash 
boʻlimlari va tayyor mahsulotni vaqtincha saqlash uchun omborlar boʻlishi kerak. Tajribalar va kuzatishlar shuni 
koʻrsatdiki, masalan, 100 tonna meva yoki uzumni quritish uchun quritish punktida oʻrtacha quyidagilar boʻlishi 
optimal hisoblanadi: 0,6 gektar quritish maydonchasi, 5–6 ming dona sathi 60×100 santimetrli taxta patnislar, 
hajmi 100×100×100 santimetrli 10–12 ta dudlash yashigi, ishqor eritmasiga botirib olish uchun 300–400 litr suv 
sigʻadigan 2 ta qozon va boshqa anjomlar (5–6 ta stol, 2–3 ta tasmali transportyor, 200–300 kilogramm akustik 
soda, 150–180 kg oltingugurt).

Natijalar va ularning tahlili. Endi uzumni quritish texnologiyasiga toʻxtalib oʻtamiz. Quritilgan uzum (mayiz)
ning organizm uchun ahamiyati juda katta, chunki u tez oʻzlashtiriladigan glyukozaga juda boy (65–80 %) 
boʻlganligi sababli yuqori kaloriyali hisoblanadi. Undan tashqari, mayiz tarkibida 1,5–2 % azotli moddalar, 1,9–
2,2 % kul boʻlib, inson organizmi uchun zarur boʻlgan vitaminlarga boydir. Bir kilogramm mayiz 2400–3250 
kilokaloriyaga ega boʻlib, koʻpgina quritilgan mevalarga nisbatan ustun turadi. Ayniqsa, mayizning kamqonlik, 
qon aylanish jarayonlarini yaxshilash, hamda boshqa bir qator shifobaxsh xususiyatlari bor. Mayiz asosan Oʻrta 
Osiyo jumhuriyatlarida tayyorlanib, shundan 80 % dan koʻprogʻi mamlakatimizda yetishtiriladi [3]. Mayizning 
sifati faqatgina quritish usullari va texnologik jarayonlarning qanchalik toʻgʻri oʻtkazilishiga bogʻliq boʻlibgina 
qolmasdan, uni quritishdan oldingi qanddorligiga ham bogʻliq boʻladi. Mayiz tayyorlash uchun ishlatiladigan 
uzum qanddorligi konditsiya boʻyicha kishmish navlari uchun 23–25 %, urugʻli uzum navlari uchun esa 22–23 
% dan kam boʻlmasligi kerak. Uzum qanddorligi konditsiyadan qanchalik kam boʻlsa, quruq mahsulot (mayiz) 
miqdorining kamayishiga emas, balki uning sifatining pasayishiga ham taʼsir qiladi. Masalan, agar uzumning 
qanddorligi konditsiyada koʻrsatilganidan 1 % dan kam boʻlsa, har gektar tokzordan 1,5–2,0 sentner kam mayiz 
olinadi.

Quritilgan uzumlar albatta toza navli boʻlishidan tashqari bir tekisda pishgan boʻlishi zarur. Shu bilan birga, 
kasallangan, ezilgan uzum, shingil va boshlaridan, hamda aralashmalardan tozalanishi zarur. Uzumdan ikki 
xil quruq mahsulot, yaʼni kishmish va mayiz olinadi. Kishmish – urugʻsiz uzumdan, mayiz esa urugʻli uzumdan 
tayyorlanadi. Urugʻsiz uzum navlaridan asosan quyidagilar quritishga tavsiya etiladi: oq kishmish, qora kishmish, 
loʻnda kishmish, xilirov kishmish; urugʻli navlardan – Kattaqoʻrgʻon, qora janjal, sultoni, qora kasbak, Rizamat, 
Shitirangur, Aleksandr muskati va boshqa navlar. Uzumning navi va quritishda foydalanilgan usuliga qarab 
quruq mahsulotning quyidagi xillari ishlab chiqariladi:

Bedoni – ishqor eritmasi va oltingugurt angidridi ishlatilmay, oftobda oq kishmishdan quritilgan mayiz.
Sabza – qaynoq ishqor eritmasiga botirib olinib, oftobda quritilgan mayiz.
Zarsimon sabza – avval ishqor eritmasiga botirib olib va oltingugurt angidridida dudlab, soʻngra isteblda 

quritilgan oq kishmish.
Soyaki – maxsus xonalarda oq kishmishdan soyaki qilib quritiladi, bunda ishqor va oltingugurt qoʻllanilmaydi.
Ishgʻoniy – qora kishmishdan qilinadigan mayiz.
Germiyon – Kattaqoʻrgʻon, Sultoni, Nimrang kabi yirik gʻujumli uzum navlaridan tayyorlanadi. Quritishdan 

avval uzum qaynoq ishqorga botirilib olinadi, keyin ochiq joyga yoyib qoʻyiladi.
Shtabel germiyon – Kattaqoʻrgʻon, Sultoni, Nimrang kabi navlardan oltingugurt bilan dudlab tayyorlanadi, 

keyin shtabellarga taxlab quritiladi.
Qoravasargʻa – qora uzum navlaridan dorilanmay oftobda quritiladi.
Chillaki – Gerbosh uzum navlaridan oftobda quritiladi.
Avlon – har xil uzum navlaridan, yaʼni har xil uzum navlardan dorilanmay oftobda quritilib olingan mayiz.
Uzum quritish asosan 4 usulga boʻlinadi: oftobi, objoʻshi, shtabel va soyaki.
Endi shu usullarni qisqacha koʻrib chiqamiz.
Oftobi – ochiq oftob yaxshi tushadigan maydonlarda yoyib quritish usuli. Bu usulda asosan kishmish navlari 

quritilib, mayizning asosiy qismi shu usulda tayyorlanadi. Bu quritish 20–30 kun davom etadi. Har 6–8 kunda 

uzum boshlari agʻdarib turilishi lozim. Kaftda gʻijimlanganda biroz ezilsa-da, ammo bir-biriga yopishib qolmasa, 
mayiz qurib tayyor boʻlgan deb hisoblanadi. Quritilgan mahsulot xas-choʻplardan tozalanib, shamolda sovuriladi 
va nami bir meʼyorda boʻlishi uchun uyum-uyum qilib qoʻyiladi. Bu usulning kamchiligi – mayiz juda uzoq vaqt 
quritiladi, iflosligi biroz koʻp boʻladi, quruq mahsulot chiqishi kam boʻladi (22–25 %).

Objoʻsh – uzumni ishqorli qaynoq suvga botirib olib, oftobga yoyib quritish usuli. Bu usul asosan Kattaqoʻrgʻon, 
Sultoni, Rizamat, Nimrang singari yirik donali uzum navlari quritishida qoʻllaniladi. Bu usulning afzalligi shundan 
iboraki, ishqorli qaynoq suvga botirib olingandan keyin uzum poʻstida mayda-mayda yoriqlar paydo boʻladi, 
ustidagi gʻubori ketadi. Bu esa uzumning qurish muddatining 3–4 barobar qisqarishi hamda mahsulot sifati 
yaxshilanib, mayiz chiqish miqdori ham bir muncha koʻpayishiga olib keladi. Quritishdan oldin uzum navlarga 
ajratilib, 2–3 kilogrammli elaklarga solib 0,3–0,4 % li qaynoq ishqorga 6–8 soniya muddatga botirib olinadi. Har 
100 litr suvga 300–400 gramm ishqor solinib, suv 7–8 daqiqa qaynagandan keyin elaklardagi uzumlarni botirib 
olish tavsiya etiladi. Agar uzumda yoriqchalar paydo boʻlmasa, biroz koʻproq muddat (11–12 soniya) ushlash 
mumkin yoki qoʻshiladigan soda konsentratsiyasi biroz oshiriladi. Agar uzum juda ezilib ketadigan boʻlsa, biroz 
qoʻshimcha suv solinadi. Hajmi 200 litrli qozonga koʻpi bilan 10 sentner uzumni botirib olish tavsiya qilinadi, 
keyin esa eritma almashtirilishi kerak. Quritish 6–12 kun davom etib, har 2–3 kun oʻtgach, uzum boshlari 
agʻdarib turilishi kerak. Bu usulda uzum quritilganda standart boʻyicha 26–30 % mayiz olish mumkin. Mayiz 
qurigandan keyin tozalanib, nami bir meʼyorda boʻlishi uchun uyib qoʻyiladi.

Shtabel – bu usulda asosan oq rangli uzumlar quritiladi, oltingugurt bilan dudlanadi. Oltingugurt bilan 
dudlashdan oldin xuddi objoʻshdagidek ishqorli eritmaga botirib olinadi, maxsus patnislarga yoyib dudlash 
xonalariga terilib qoʻyiladi( 12 -20 qatordan). Dudlashda uzumning ranglariga qarab, boshqa – boshqa 
joylashtirilsa, saralanadigan oltingugurt miqdorini toʻgʻri belgilash oson boʻladi. Bu usulda uzum quritilganda, 
objoʻsh usulidagiga nisbatan 2-3% koʻproq mahsulot olinadi. Dudlangan uzum tarkibidagi qand miqdori 
toʻliq saqlanib qolishidan tashqari, sulfid angidridning antiseptik taʻsiri tufayli mikroorganizmlar yoʻq qilinadi. 
Oq uzumlarga 1-1,5 soat, po‘sti uzumlarga 30 -40 minut har bir kilogramm uzum hisobiga 0,6 -0,8 gramm 
oltingugurt tutalishi kerak. Statsionar boʻlmalarda dudlash yanada yaxshiroq, ya’ni sifatliroq boʻladi. Bunday 
boʻlmalarga bir yoʻla 200 patnis, ya’ni bir tonna atrofida uzum joylashtirish mumkin. Dudlash boʻlmalarining har 
bir metr kub hajmiga uzumning rangiga qarab oltingugurt sarflashni tajribalar asosida optimal me`yori quyidagi 
1-jadvalda keltirilgan.

Dudlash paytida tepadagi patnis ustiga boʻsh patnis yopib qoʻyiladi va shu vaqtda pastdagi patnislar ustiga 
olinadi, ustdagilar pastga qoʻyiladi. Quritish 15 – 25 kun davom etadi. Bu usulda uzum quritilganda 27 – 32 % 
kishmish, 26 -27% mayiz olish mumkin. Mayizning qanddorligi 62 -68% atrofida boʻlishi kerak.

Soyaki – oq kishmishning maxsus soyaki xonalarda quritilgan. Bu quritish usuli respublikamizning janubiy 
viloyatlarida ( Qashqadaryo, Surxondaryo ) keng tarqalgan. Soyaki xona shamol oʻtib turadigan ochiq joylarda 
uzunligi 6 – 8, eni 4 – 5, balandligi 3 – 3,5 metr qilib qurilishi kerak. Eshigi shamol tomonga quriladi. Binoning 
ichiga sim yoki xodalar tortilib uzum boshlari shularga ilinadi. Uzum boshlarini soyaki-xonalarga joylashtirishdan 
oldin 20 – 30 soat soyada qoldiriladi. Bu usulda quritilganda 20 – 22% mayiz olinadi. Bunda quritish muddati 1,5 



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

https://yashil-iqtisodiyot-taraqqiyot.uz420

YA S H I L  I Q T I S O D I Y O T  VA  TA R A Q Q I Y O T 2025-yil, 17–18-aprel. 
maxsus son / № 5

– 2 oygacha davom etadi. Quritilgandan keyin u toʻq sariq yoki tiniq pushti rangga kiradi. Bu usulning kamchiligi 
shundan iboratki, mehnat sarflari hamda soyakixonalarni qurish uchun xarajatlar bir muncha koʻp boʻladi.
X U L O S A  V A  T A K L I F L A R

Meva va sabzavotlarni qayta ishlash texnologiyalari orasida fizikaviy qayta ishlash usullarini qoʻllash amaliy 
jihatdan tejamkor va samarali hisoblanadi. Mazkur usullar boshqa qayta ishlash texnologiyalariga nisbatan 
nisbatan arzonga tushadi, shu bilan birga mehnat unumdorligini oshirishga ham xizmat qiladi. Ayniqsa, tabiiy 
sharoitda yoki quyoshda quritish texnologiyasi sunʼiy quritish usullariga nisbatan maxsus issiqlik manbalarini 
talab qilmaydi, bu esa energiya sarfini kamaytiradi. Bunday usullar ekologik jihatdan xavfsiz, sifat jihatidan esa 
isteʼmolchilarning talablariga mos mahsulotlar ishlab chiqarish imkonini beradi. Shu bois, fizika asosidagi qayta 
ishlash usullarini rivojlantirish va ishlab chiqarish jarayonlariga keng joriy etish dolzarb ahamiyat kasb etadi.

